
 
 
 
 

VENDIM 
 

 
 

Data e vendimit: 17 tetor 2008  
 
 
Lënda Nr. 39/08 
  
 
Dejan JOVANOVIĆ  
 
Kundër  
  
UNMIK-ut  
  
 
  
Paneli këshillimor për të Drejtat e njeriut i mbledhur më 17 tetor 2008 
me këtë përbërje: 
 
Z. Marek NOWICKI, kryesues 
Z. Paul LEMMENS 
Znj. Snezhana BOTUSHAROVA 
 
Z. John RYAN, Zyrtar ekzekutiv 
 
 
Pas pranimit të ankesës së lartpërmendur, të paraqitur në bazë të nenit 1.2 të 
Rregullores së UNMIK-ut nr. 2006/12, e datës 23 mars 2006, mbi Themelimin e 
Panelit këshillimor për të Drejtat e njeriut,  
 
Pas shqyrtimit të bërë, vendosë si vijon:  
  
 
I. FAKTET 
 



1. I ati i palës ankuese ishte i punësuar në Organizatën për Siguri dhe 
Bashkëpunim në Evropë (OSBE) si elektricist prej vitit 1999 deri në datën 
e vdekjes së tij më 11 maj 2006. Pala ankuese është një fëmijë10 vjeç, i 
cili lidhur me këtë çështje përfaqësohet nga e ëma e tij.   

 
2. Gjatë punës në OSBE, i ati i palës ankuese ka kontribuar një shumë nga 

paga e tij në fondin e kursimit të paraparë për përfituesit, të caktuar prej tij 
në rast të vdekjes. Duket se i ati i palës ankuese kishte caktuar motrën e 
tij si përfitues. Për pasojë kjo solli deri te një kontest ndërmjet palëve 
lidhur me përdorimin e këtij fondi. Pala ankuese aktualisht është përfshirë 
në një procedurë civile dhe për të cilën ai kërkon nga OSBE-ja që të 
konfirmojë se këtë fond ia kishte paguar motrës së të atit të tij (hallës).  

 
3. Në letrën e datës 28 korrik 2008, shefi i misionit të OSBE-së në Kosovë 

kishte informuar nënën e palës ankuese se OSBE-ja nuk ka mundësi që 
t’ia ofrojë këtë informacion palës ankuese, meqenëse rregullat e 
brendshme kërkojnë që një informacion i tillë t’i jepet vetëm përfituesit të 
emëruar.   

 
 
II. ANKESA 
 
4. Pala ankuese kërkon nga Paneli që të urdhërojë Misionin e OSBE-së për 

të bërë një përjashtim nga standardet e rregullave të tyre të veprimit për 
ofrimin e informacionit, me arsyetimin se në këtë rast rregullat janë të 
padrejta dhe se për pasojë do t’i shkaktojnë atij vështirësi financiare, 
veçanërisht për shkakun se është fëmijë. Në ankesë nuk përmendet se ka 
ndonjë shkelje të të drejtave të njeriut.    

 
 
III. SEANCA PARA PANELIT  
 
5. Ankesa ishte regjistruar më 20 gusht 2008.   
 
 
IV. LIGJI 
 

 
6.  Para shqyrtimit të lëndës, në bazë të meritës, Paneli duhet të vendosë   nëse 

duhet të pranojë lëndën, duke pasur parasysh kriteret e pranueshmërisë të 
përcaktuara me nenin 1,2 dhe 3 të Rregullores së UNMIK-ut nr. 2006/12.  

 
 
7. Sipas nenit 1.2 të kësaj Rregulloreje, Paneli ka juridiksion mbi ankesat lidhur 

me shkeljet e deklaruara të të drejtave të njeriut.   
 
8. OSBE-ja është një organizatë ndërqeveritare, që ndryshon nga Kombet e 

Bashkuara dhe UNMIK-u. Është e vërtetë se misioni i OSBE-së në Kosovë 



është i përfshirë në aktivitetet e UNMIK-ut si organizatë që udhëheqë me 
Shtyllën e III-të, që merret me demokratizim dhe ndërtim të institucioneve. 
Mirëpo, kontesti aktual nuk i përket ndonjërit prej funksioneve për të cilat 
UNMIK-u mbanë përgjegjësi përfundimtare sipas Rezolutës 1244 të Këshillit 
të Sigurimit, datë 10 qershor 1999. Atij i përket vetëm çështja lidhur me 
kontratën private të punësimit të lidhur ndërmjet të atit të palës ankuese dhe 
OSBE-së dhe zbatimi i rregullave të brendshme të OSBE-së. Faktet e 
përmendura në ankesë nuk mund t’i ngarkohen UNMIK-ut.  

 
9. Për këto arsye Paneli konsideron se ankesa është jashtë juridiksionit të vet.   
 
 

PËR KËTO ARSYE, 
 
Paneli, njëzërit, 
 

DEKLARON SE ANKESA ËSHTË E PAPRANUESHME 
 
 
 
 
 
 
 
 
  John J. RYAN                                                      Marek NOWICKI 
Zyrtar ekzekutiv                                         Kryesues 
 


